
„Žemaitė gīvenėms“ – 
vākams, anū tievelems
ė muokītuojems skėrts
leidėnīs

Paskotėnēs metās žemaitėškā parašītu 
kningu bėbliuoteka papėlda vės daugiau ė 
daugiau naujū leidėniū, tarp anū – ė 2022 
metās Telšiūs ėšleista Plungės „Saulės“ gim-
nazėjės muokītuojės BARNĖŠKIENĖS RI-
TAS „Žemaitė gīvenėms“. Atsėvertės anou 
karto so kningas pagrindėnio veikiejo Vacio-
ko atsėdori anuo buočiu senuovėnie žemaitiu 
suodībuo. Priš tavi atsėver „Babas truoba“, 
„Buočiaus kėims“. Če sosėpažīsti so suodī-
bas šeimininkās, „Pribuoru“ dalie – so seniau 
nauduotās darba īronkēs ė padargās. Tuo-
liau– pasakuojėms aple doris, daržieli, tvuo-
ra, longus, longėnīčės, patruovas, drabužius, 
kningas, žaidėmus, švėntės, raštus, šaukšta. Ī ė 
žemaitėšku žuodiu žuodīnielis, pagrindėnės 
žemaitėška rašta taisīklės. Kuožnamė knin-
gas skīriou – anuo temā aktoalė  krīžežuodē, 
galvuosokē, iduomiausės uždoutīs. 

Kningas autuorė maluonē sotėka atsakī-
tė i mūsa žornala klausėmus. Anou kalbėna 
MUKIENĖ Danutė.  

– „Žemaitė gīvenėms“ – jau treti Tamstas spau-
dā parėngta ugdīmou skėrta kninga. Kas pakosavuojė 
jimtėis tuokė darba? 

– Plungės „Saulės“ gimnazėjuo 10 metu torio 
„Etnėnės koltūras“ būrieli, tėik pat metu torio de-
vintuo klasie lietoviu kalbuos ėr etnėnės koltūras 
muodoli. So devintuokās aptaram kalėnduorėnės, 
šeimuos švėntės, mėtuoluogėjė, tautėnius apdarus, 
liaudėis arkėtektūra, ornamėntus, audėma raštus. 
Linksmiausė dalis būn pavasari, ka vėsus vedous i 
kėima „Vuoži muštė“, „Kiauši neštė“, „Drambli“ 
žaistė. Vākā nebžėna, ka ī tuokiū žaidėmu. Ėš pra-
diū stuov, nedrīst, netopas, paskiau isėdrousėn ė 
kaliduoriūs par partraukas muš „Žioži“, žaid „So-
gedosi tilipuona“, ožmėršė aifuonus... Ė kuožnās 
metās matau, kad anėi nieka nebžėna aplė žemai-
tėška suodība, dāktus, rakondus, pribuorus. Liuobo 
vėsus vežtėis i Godelius – Reginas ė Jostīna Juonošū 
suodība paveizietė tū senū dāktū. Dabā ė Juonošū 
jau nebie. Vėn toriejau minti, ka rēktom ožrašītė, 
padėrbtė galvuosokiu, kuokiū nuors pratību, ka 
vākā dā pamatīto bėnt portėgrapėjės. No, ė 2022 
metus Plungės savėvaldībė paskelbė Žemaitiu kal-
buos metās, vo Plungės mers moni itraukė i tou 
gropė, katra toriejė sogalvuotė, kāp mėnavuosem 
tus metus. Aš ė prisėžadiejau, ka galietiuo parašītė 
tuokė kningelė, lėgo pratības, kor būtom ė pastatū 
pavadėnėmā, ė patruovas, ė rakondā, ė gramatikelė, 
kāp skaitītė ė rašītė žemaitėškā.

– Gal galietomėt trumpā papasakuotė aple sava 
dvė pėrmuosės kningelės? 

– Aš pati eso kretingėškė. Pradiejau dėrbtė 
Kretinguos tretiuo vėdorėnie mokīkluo. Jau tėn 
toriejau tuoki būrieli ė so vākās rokavaus žemaitėš-
kā. Prišnekėnau vākus, ka anėi sorašītom, kuokius 
žaidėmus žaid ė kuokius anū tievā liuob žaistė. Dā 
paprašiau dailies mokītuojės Astas, ka papaišītu 
iliustracėju. Ė 1993 m. ėšējė kningelė „Žemaitoku 
žaidamė žaidėmaa“ (tumet kalbininkā Pabrieža Jū-
zaps ė Gėrdienis Aleksėndra dā rekomendava rašītė 
po dvė raidės balsiu ėlgomou paruodītė). Vo kas par 
džiaugsmos bova mona vākams, ka tou kningelė ėš-
spausdėna – vėsė pasėjota ligo esou rašītuojē!

Paskou pradiejau mėslītė, ka rēktom ė daugiau 
tėms vākams doutė žėniū aplė senuovės žmuoniū 
gīvenėma, papruotius. Toukart dā nebova nikuo-
kiū vaduovieliu, skėrtū etnėnē koltūrā diestītė 
muokīkluos. Ė viel pradiejau rinktė medžiaga, gal-
vuotė klausėmus, oždoutis. Tēp ėšējė, ka parėngiau 
spaudā sau ė kėtėms mokītuojems rēkalinga on-
troujė kninga – 2003 m. ėšleidau „Po ąžuolo šakom“.

– No vuo kuokėi bova pagrindėnē tėkslā jemon-
tėis tretiuosės kningas? Kuokė ī anuos ėstuorėjė? Kas 
bova dėdėijē Tamstas pagelbininkā?

– Kningelė „Žemaitė gīvenėms“ gėmė veizont 
i suodība, katra ė dabā tebstuov netuolėi Plateliu. 
Tėn gīven buočios so baba. Atvažiou anūkā ė anėi 
nedīvuojės, ka buočios juovala kiauliems laika ka-
mėnė. Tēp nutėka, ka vėns tū anūku atējė pas moni 
muokītėis. Žemaitiu dailies muziejus paskelbė kon-
kursa. Anuo dalīvē toriejė nufilmoutė sena suodība. 
Pasiūluojau tam vākou: nufilmouk sava buočiaus 
truoba so tou kamėnu, nufilmouk, kāp baba kep 
douna senuovėniamė pečiou, ė siūskiau i konkursa. 
Anuo filmielis „Babas douna“ laimiejė pėrma vėita. 

„Žemaitė gīvenėmė“ aš rašau tēp, kap Vacioks 
(ons galietom būtė 10–13 metu omžiaus, tėik  dabā 
ī mona sūnou). Ons atvažiou i tou suodība ė vākš-
tiuo so baba ė so buočio. Tus pastatus, katrū tėn 
nie, aprašau ėš atmintėis, nes mona patiuos buočē 
gīvena tuokiuo pat suodībuo, toriejė laidari, kar-
klės, tėn aš pati eso lakstiusi po žardėina. Pribuoru ė 
kėtū dāktū portėgrapėjės sodiejau ėš Godeliūs gīve-
nusiu Juonošū muziejaus. Rast’ anuos ė nedėdėlē 
kuokībėškas, bet tuo muziejaus ikūrieju nebie, vo 

aš nuoriejau nuors tēp ėšsauguotė anū atmėnėma. 
Parašiau teksta, prigalvuojau, kāp patėkrintė, a vākā 
ė kėtė skaitītuojē tus senuovėnius žuodius atsėmėn, 
paprašiau sava mokīklas teknoluogėju mokītuojės 
Valožienės Bruonės, ka nupaišīto oždoutims skrī-
nė, šaukšta, longėnės... Nuoriejuom, ka vėskas bū-
tom žemaitėškā ėr aplė žemaitius. Mona dailėninkė 
beskaitīdama atsėmėnė, ka pati īr augosi tuokiuo 
pat kaima suodībuo, ė pradiejė iliustroutė čiut ne 
kuožna poslapi; jau reikiejė anou ė kėik pristab-
dītė... No, vo kas ėšējė ėš vedėms darba, pasėmatė 
ėšspausdėnos kninga.  Anou leidau Telšiū spau-
stovie. Paveikslelius ė poslapiu kraštelius padiejė 
somaketoutė dėdėlē vīkosi dizainerė Sošinskītė 
Agnė. Vėršeliou panauduojiem ont šėlka pėišta Va-
ložienės Bruonelės tievū truobuos vaizda. Spalvas 
parinkuom šėltas, žemaitėškas, tad kningelė bent 
jau mon patē maluoni pajimtė i ronkas. Kninga 
recenzava lituanistā Pabrieža Jūzaps, Kruševičiūtė 
Alduona, Kaupienė Laima ė Paulikienė Rūta.

Barnėškienė Rita. Portėgrapėjė ėš R. Barnėškienės 
arkīva

– Leidėnīs skėrts ugdīmou (tėik vākū, tėik ė vīres-
nė omžiaus žmuoniū). Kāp dėrbdama so vākās pati 
anou nauduojėt, a kningelė solaukė kėtū muokītuoju 
diemesė?

– Pri kningas ėšlēdėma piningās prisėdiejė Plun-
gės savėvaldībė. Bovuom sotarė, ka kuožnā Plun-
gės mokīklā kliūs bėnt po kelės kningelės. Žėnau, 
ka ė Kretinguos rajuonė mokītuojės tou kningelė 
nešiuojės i pamuokas, vākams ėš anuos parenk ož-
doutis. Mona patiuos muokėnē tēp pat anou skai-
ta, daug kou ėš anuos ėšmuokuom ė „Žemaitėškūs 
skaitīmūs“ skaitiem. Po kningas pristatīma paduo-
vėnuojau tou leidėnieli vėinam sava muokėniou. 
Ons po kėik laika atējės saka: „Parskaitiau vėsa ė, jē 
reikies, galėt kvėistė, galiesio vėsėms garsē paskaitī-
tė.“ Apsėdžiaugiau, ka skaita.

– Kuokės šēs laikās ī galėmībės muokīkluos, ka ė 
tuo patiuo Plungės „Saulės“ gimnazėjuo, žemaitėškā 
rokoutėis, puoselietė žemaitiu kalba, žemaitiu kraš-
ta kultūras tradicjės? Kas če džiogėn ė kas, Tamstas 
sopratėmo, galietom būtė geriau? 

– Aš so vākās mokīkluo tonkē rokoujous žemai-
tėškā. Vėn rondu tuokiū, katrėi nuor dalīvautė že-
maitėškūs skaitīmūs – ė sava rajuona, ė vėsa krašta 
(regėjuona). 10 metu dalīvavuom skaitīmu konkur-
sūs Skoudė (tik do kartus nelaimiejuom pėrmuos 
vėitas). Kėik atsėmėno, tris kartus dalīvavuom 
konkursė „Tarmiū luobīnā“, do kartus pėrmas vėi-
tas laimiejė mūsa auklietėnē dalīvava tuo konkursa 
respoblėkėniamė etapė. Torio ė žemaitėškā koron-
tiū muokėniū: ė vėinamė, ė kėtamė „Koram žemai-
tėškā“ konkursė ė pėrma, ėr ontra, ė tretė vėita pel-
niem. Džiaugous, kumet vākā ėšmuokst žemaitėška 
teksta ė saka: „Mona babītė tēp šnek.“ 

Vo ėš kėtuos posės, kalba keitas, neblėikt seniau 
nauduotu dāktū, nebrēk ė žuodiu anėms pavadintė, 
daug tarptautėniu esam prijiemė. Ė žemaitiu kalba 
keitas: daug bėndrėnės kalbuos žuodiu, tik taram 
anus žemaitėškā. Ožmėršuom ė  žemaitėška sakėnė 
stroktūra. Muokėnē jau šnek kėtēp, negu anū buo-
čē. Dā kėta pruoblema – senė dāktā nier interak-
tīvė, diel tuo nebie jaunimou iduomė. Kuožnās me-
tās mažiau ė mažiau vākū besėrenk etnėnė koltūra.

Plungės „Saulės“ gimnazėjuo jau ontrė metā 
organizouju etnėnės koltūras integravėma i og-
duomūsius dalīkus dėina. Pernā, tou dėina, ka 

vīka egzamėns ė vėsė toriejuom ėšeitė ėš mokīklā, 
vākštiuojuom pu miesta ė iduomavuomies amatās. 
Paskėrstiem muokėnems gatvės ė daviem oždoutis: 
ėš geografėjės (soskaičioutė, kuokēs amatās vertas 
tuo gatvie ėsėkūrosės īmuonės ė kėik tėn anū ī), ėš 
matematikas, istuorėjės, etikas (pašnekintė sotėkta 
žmuogo ė paklaustė, kamė onkstiau miestė bova 
tirs, atrastė, kas tėn ī dabā), chemėjės, šuokė ė mo-
zėkas. Šēs metās, katrus Lietovuos Seims ī paskel-
bės Arklė (Žėrga) metās, ejuom i parka. Bovosės 
kalvės vėituo paveikslavuomies so padėrbtuoms ėr 
ornamėntās ėšpaišītuoms pasaguoms, dainiavuom 
dainas aplė arklius, šuokuom „Šīvi“, sprėndiem 
krīžmažuodius aplė arkliū spalvas. Gegužės pradiuo 
švėntiem gimnazėjės 25 metu jobėlieju, sorėngiem  
Saulės dėinā skėrta konfėrėncėjė, patis skaitiem pra-
nešėmus ė klausiemies svetiū. Vėsa mūsa darba api-
bėndrėna pruofesuorios Balsīs Rimants, pasakės, ka 
„kas nešnek sava gimtoujė kalba – netor savastėis.“

Kningas skīrelė „Patruovas“ iliustracėjė. Dailininkė 
Valužienė Bruonė


